ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ՄԱՐՏԻ 7-Ի N 184-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
Անհրաժեշտությունը։ Հայաստանի Հանրապետության կառավարության 2019 թվականի մարտի 7-ի N 184-Լ որոշմամբ հաստատված Գյուղատնտեսության ոլորտին տրամադրվող վարկերի տոկոսադրույքների սուբսիդավորման ծրագրում փոփոխություններ և լրացումներ կատարելու մասին ՀՀ կառավարության որոշման նախագծի ընդունումը պայմանավորված է՝ ծրագրով վարկի գումարը 3-15 մլն դրամ սահմանելու (բոլոր նպատակային ուղղությունների համար), վարկի տրամադրման նպատակային ուղղությունները հստակեցնելու, շահառուների կողմից վարկի նպատակային ուղղությունը փոփոխելու հնարավորության ընձեռման և Գյուղատնտեսության ոլորտում ապահովագրական համակարգի ներդրման փորձնական ծրագրի շրջանակում ներառված պրոդուկտների մշակման դեպքում այն ապահովագրելու անհրաժեշտությամբ։
Ընթացիկ իրավիճակը և խնդիրները։ 
Հանրապետության ագրոպարենային ոլորտում զբաղված ֆիզիկական և իրավաբանական անձանց կողմից կապիտալ ներդրումների ծավալների ավելացման, արտադրական հզորությունների ընդլայնման, տնտեսությունների խոշորացման ու զարգացման, արդիական տեխնոլոգիաների ներդրման և արտադրության ծավալների ավելացման նպատակով ՀՀ կառավարության կողմից 2019 թվականի մարտի 7-ի N 184-Լ որոշմամբ հաստատվել է Գյուղատնտեսության ոլորտին տրամադրվող վարկերի տոկոսադրույքների սուբսիդավորման ծրագիրը։ 
Անցած ժամանակահատվածը ցույց է տվել, որ Ծրագրի նկատմամբ հանրապետությունում ձևավորվել է բավականին մեծ հետաքրքրվածություն, որն արտահայտվում է շահառուների մեծ թվով։ Այսպես՝ Ծրագրի մեկնարկից մինչև 2021 թվականի դեկտեմբերի 31-ը ծրագրի շրջանակներում տրամադրվել է 81131 միավոր վարկ՝ շուրջ 198,6 մլրդ դրամ գումարով։ Սուբսիդավորման գումարը կազմել է շուրջ 18.6 մլրդ դրամ:
Ծրագրի գործողության անցած ժամանակահատվածում ի հայտ են եկել խնդիրներ կապված ծրագրի շրջանակում վարկի տրամադրման նպատակային ուղղությունների հստակեցման, շահառուի կողմից վարկի նպատակային ուղղությունը փոփոխելու նպատակով ծրագրից օգտվող ցանկացող տնտեսավարողների հնարավորության բացակայության հետ։ 
Տվյալ բնագավառում իրականացվող քաղաքականությունը։ Գյուղատնտեսության ոլորտում Կառավարության կոմից իրականացվող քաղաքականությունն ուղղված է գյուղատնտեսության ինտենսիվացմանը, արդյունավետության բարձրացմանը, հողային ռեսուրսների նպատակային և ջրայի ռեսուրսների խնայողաբար ու արդյունավետ օգտագործմանը, պարենային անվտանգության մակարդակի բարձրացմանը, անասնաբուծության և բուսաբուծության զարգացմանը, արդի տեխնոլոգիաների ներդրմանը, արտադրված արտադրանքի իրացմանն ու արտահանման խթանմանը, գյուղատնտեսական ամբողջ արժեշղթայում ընդգրկված սուբյեկտների՝ գյուղացիական տնտեսությունների, կոոպերատիվների, գյուղատնտեսական մթերք վերամշակողների եկամուտների ավելացմանը:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ: 
Կառավարության 2021-2026թթ. ծրագրով նպատակ է դրվել շարունակել սուբսիդավորել գյուղատնտեսական վարկերի տոկոսադրույքները՝ ապահովելով մատչելի ֆինանսական ռեսուրսներ։ Միաժամանակ, Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «գյուղատնտեսության ոլորտի մրցունակության և արդյունավետության բարձրացում» առաջնահերթությունում կարևորվում է գյուղատնտեսական վարկերի տոկոսադրույքների սուբսիդավորմանն ուղղված ծրագրերի իրականացումը։
  Կարգավորման նպատակը և բնույթը։ Նախագծով առաջարկվող փոփոխություններն ու լրացումները նպատակ ունեն.
· ծրագրի շրջանակում տրամադրվող վարկերի գումարը սահմանել 3-15 մլն դրամ (բոլոր նպատակային ուղղությունների համար), 
· սահմանել վարկի տրամադրման նպատակային ուղղություններ, դրանք են՝
ա. մեղվամայրերի, մեղվաընտանիքների, ինչպես նաև փեթակների ձեռքբերում,
բ. անասնաշենքերի կառուցում և տեխնոլոգիական ապահովում (բացառությամբ խոշոր եղջերավոր կենդանիների համար կառուցվող անասնաշենքերի),
գ. անասունների, թռչունների և ճագարների ձեռքբերում,
դ. անասնակերի ձեռքբերում,
ե. սերմերի, սածիլների և տնկիների ձեռքբերում,
զ. գյուղատնտեսական նշանակության հողի ձեռքբերում,
է. հողի և գյուղատնտեսական մշակաբույսերի մշակության, ագրոտեխնիկական միջոցառումների իրականացման համար անհրաժեշտ շրջանառու միջոցների (բացառությամբ սույն ենթակետի ե. պարբերությունում նշված միջոցների) և ծառայությունների ձեռքբերում,
ը. տնամերձ հողամասերում ոռոգման արդիական համակարգերի ներդրում,
թ. ագրովերամշակման ոլորտի արտադրական ոլորտի նշանակության շենքեր շինությունների կառուցում և վերակառուցում։
· հնարավորություն տալ շահառուներին փոփոխելու վարկի նպատակային ուղղությունը՝ այդ մասին դիմում ներկայացնելով ֆինանսական կառույցին,
· փոփոխելու վարկի մարման և արտոնյալ ժամկետը, դարձնելով համապատասխանաբար՝ 3 տարի և 6 ամիս,
· Գյուղատնտեսության ոլորտում ապահովագրական համակարգի ներդրման պետական աջակցության ծրագրի շրջանակում ապահովագրվող մշակաբույսերի ցանկում ներառված պրոդուկտների մշակման նպատակով վարկավորված շահառուներից պահանջել ֆինանսական կառույց ներկայացնեն տվյալ կամ առաջիկա գյուղատնտեսական տարվա համար ապահովագրական ընկերության հետ կնքված գյուղատնտեսության ապահովագրության պայմանագրի պատճենը։ 
«Հայաստանի Հանրապետության կառավարության 2019 թվականի մարտի 7-ի N 184-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման բյուջեում եկամուտների և ծախսերի ավելացում չի նախատեսվում:
Նախագծի մշակման գործընթացում ներգրավված ինստիտուտները և անձինք։
Նախագիծը մշակվել է Էկոնոմիկայի նախարարության կողմից: Նախագծի մշակմանն այլ  ինստիտուտներ և անձինք չեն մասնակցել: 
Ակնկալվող արդյունքը։ Նախագծի ընդունումը կնպաստի ծրագրի շահառուների շրջանակի ընդլայնմանը, ակնկալվում է գյուղատնտեսության արտադրողականության բարձրացմանը և արտադրության ծավալների ավելացմանը:

